
Ársskýrsla Trans Íslands 2023–2024

Starfsárið gekk vel fyrir sig og fór mikill kraftur í að fylgja eftir gömlum
verkefnum og efla viðburðahald félagsins. Félaginu hlaust sá heiður að vera afhent
mannréttindaverðlaun Reykjavíkurborgar 2023 sem kom skemmtilega á óvart og
þakkar stjórn fyrir þá viðurkenningu.

Sjóðurinn Blær sem settur var á fót 2021 til að greiða fyrir nafn- og
kynskráningarbreytingar fékk nýtt hlutverk þar sem ekki er lengur rukkað fyrir slíkt og
í dag gegnir hann því hlutverki að greiða hluta kostnaðar við útgáfu nýrra skilríkja í
tengslum við breytingar á nafn- og kynskráningu.

Lagaleg réttindi
Árið var viðburðalítið hvað varðaði betrumbætur á lagalegum réttindum trans

fólks. Trans Ísland var boðað á fund félags- og vinnumarkaðsmálaráðherra í
nóvember síðastliðnum og ræddi um áherslur félagsins og báru þar einna hæst á
góma reglur Vinnueftirlitsins um húsnæði vinnustaða, 581/1995, sem enn hafa ekki
verið uppfærðar í samræmi við lög um kynrænt sjálfræði heldur gera kröfu um
kynjaskiptingu salerna á vinnustöðum. Andrés Ingi Jónsson þingmaður Pírata lagði
aftur fram frumvarp um breytingu á ýmsum lögum til að bæta stöðu kynsegin fólks
sem sneri fyrst og fremst að skráningu nafna og útgáfu aukavegabréfa með annarri
kynskráningu, og átti Trans Ísland í virku samtali við Andrés Inga í tengslum við það
og fleira.

Félagið skrifaði á starfsárinu umsagnir um áðurnefnt frumvarp Andrésar Inga
auk tillögu að breytingum á reglugerð um aðstöðu á sund- og baðstöðum og drög að
reglugerð um nafnskírteini, þar sem félagið lagði til að kynskráningu yrði sleppt á
nýjum nafnskírteinum sem nú eru í undirbúningi, en þau verða gild ferðaskilríki innan
EES og væri því mjög gagnlegt fyrir kynsegin einstaklinga að hafa þann kost á
ókyngreindum ferðaskilríkjum.

Á árinu lýsti Hildur Sverrisdóttir þingmaður Sjálfstæðisflokksins yfir
fyrirætlunum um að leggja fram frumvarp um greiðsluþátttöku Sjúkratrygginga
Íslands vegna eggheimtu vegna krabbameinsmeðferðar. Trans Ísland leitaði eftir því
að íhugað yrði að fella undir sama hatt trans fólk sem hyggur á hormónameðferð
og/eða önnur læknisfræðileg inngrip svo sem aðgerðir sem gætu haft áhrif á
frjósemi, og helst að niðurgreiðsla yrði ekki einskorðuð við eggheimtu heldur næði
utan um varðveislu kynfrumna almennt. Frumvarp Hildar um greiðsluþátttöku vegna
tæknifrjóvgunar leit dagsins ljós í september síðastliðnum en trans fólk fellur ekki þar
undir heldur er sama orðalag notað og í núgildandi reglugerð, sem Sjúkratryggingar
Íslands túlka sem svo að eigi ekki við um hormónameðferð trans fólks.

Heilbrigðiskerfið
Líkt og fyrri ár þá er staðan í heilbrigðiskerfinu langt frá því að vera viðunandi.

Biðlistar eftir hormónum hafa lengst til muna, en átaksdagar Landspítalans til að
vinna á listanum urðu mun færri en von var á. Biðlistinn hefur lengst úr um 50



einstaklingum í 160 frá seinasta aðalfundi. Líkt og flest vita þá vísaði innkirtladeild
Landspítalans trans fólki frá deildinni án samráðs við transteymið haustið 2022 og
hefur því engin föst þjónusta verið til staðar þegar að kemur að innkirtlamálum. Nýr
læknir sem mun sjá um hormónamál tók hins vegar til starfa hjá transteyminu í fullri
stöðu núna í febrúar 2024 svo að nú er loks von á að listinn styttist hratt og
örugglega næstu mánuði.

Landspítalinn samdi á starfsárinu við Sahlgrenska sjúkrahúsið í Gautaborg til
að gera neðri aðgerðir á transfeminine fólki og voru vonir bundnar við að þær
aðgerðir hæfust seinasta haust. Enn sem komið er hefur þó engin aðgerð verið gerð
og sjáum við ekki fram á að þessi samningur vinni vel á þeim biðlista. Landspítalinn
er á sama tíma ekki með neinn samning við sjúkrahús sem framkvæmir neðri
aðgerðir á transmasculine fólki. Það sem bar þó til tíðinda er að mikill hugur er í fólki
að fara til Hollands í aðgerðir á eigin vegum sem Sjúkratryggingar Íslands greiða fyrir
og hafa nú þegar nokkrar konur farið út í aðgerð. Trans Ísland og Samtökin ‘78 tóku
saman upplýsingar um hvernig eigi að sækja um þá leið og eru þær upplýsingar
aðgengilegar þeim sem hafa áhuga.

Við viljum þó taka fram að samstarf við sjálft transteymi Landspítalans gekk
mjög vel og félagið á í góðu sambandi við teymið með reglulegum
upplýsingapóstum.

Viðburðir
Trans Ísland hélt 12 félagslega viðburði á árinu auk þess sem góður hópur

fólks í samstarfi við félagið hélt úti íþróttatímunum Sterkari saman, sem voru um 30
talsins. Allir viðburðir á vegum félagsins voru þátttakendum ókeypis, þar sem félagið
lagði út allan kostnað ásamt því að margt fólk lagði fram vinnu sína endurgjaldslaust.

Árlegum viðburðum félagsins fjölgaði úr tveimur í þrjá. Minningardagur trans
fólks fór fram 20. nóvember líkt og hefð er fyrir og héldum við minningarstund í
Regnbogasal Samtakanna ‘78. Grillveisla TÍ var haldin á Klambratúni á Hinsegin
dögum. Þangað mættu yfir 60 gestir, borðuðu pylsur og fóru í leiki. Nýjasti árlegi
viðburðurinn er svo Kváradagsgleðin sem haldin er á kváradaginn. Kváradagsgleðin
2023 var skipulögð af Regni Sólmundi, upphafskvári kváradagsins, og var haldin í
samvinnu við Q – félag hinsegin stúdenta.

Trans Ísland tók þátt í gleðigöngunni, en ólíkt fyrri árum þá voru atriðin tvö
talsins. Annars vegar var stóri trans fáninn okkar borinn af stórum hópi fólks (í
kringum 100 manns) í miðri göngunni og hins vegar 16 manna hópur sem gekk í
broddi fylkingar undir yfirskriftinni „Besta land í heimi fyrir trans fólk“. Sá hópur vakti
athygli á bágri stöðu trans fólk á landinu, en það var ósk Hinsegin daga að setja
stöðu trans fólks í forgrunn þetta árið.

Stjórn TÍ beitti 12. grein laga félagsins og skipaði tvær nefndir úr röðum
félagsfólks á starfsárinu, annars vegar viðburðanefnd sem kom með hugmyndir að
viðburðum og aðstoðaði við að halda þá og hins vegar pride nefnd sem starfaði
tímabundið við að ákveða og útfæra gleðigönguatriðin okkar. Sú ákvörðun reyndist
stjórninni vel og liðsaukinn var mjög vel metinn.



Auk þess var félagið í samstarfi við Möru Birnu Jóhannsdóttur varðandi
lokaverkefni hennar í skapandi tónlistarmiðlun við Listaháskóla Íslands. Um var að
ræða trans tónsmiðju þar sem trans tónlistarfólk kom saman, samdi og æfði lög og
flutti afraksturinn síðan á tónleikum í apríl.

Fjáröflun
Trans Ísland fékk veglega styrki á árinu úr ýmsum áttum og er öruggt að segja

að félagið sé vel stætt og hafi fjárhagslegt svigrúm fyrir skemmtileg verkefni. Í maí
hlaut félagið mannréttindaverðlaun Reykjavíkurborgar sem fólu í sér 600.000 kr.
styrk. Hægt var að hlaupa fyrir Trans Ísland í Reykjavíkurmaraþoninu í ágúst og
fengum við 675.000 kr. þaðan, sem er meira en tvöföld upphæðin sem við fengum úr
Reykjavíkurmaraþoninu 2022. Á aðalfundi Bangsafélagsins í október var ákveðið að
styrkja Trans Ísland um ágóðann af hátíðinni þeirra, Reykjavík Bear, og voru það
250.000 kr. Á aðalfundi Hinsegin daga í nóvember var einnig ákveðið að félagið
myndi styrkja TÍ um 500.000 kr. Á minningadegi trans fólks styrkti RMSSSDLP okkur
um aðgangseyri að viðburði sínum sem voru 161.000kr. Við þökkum öllum
styrktaraðilum okkar fyrir gjafmildi sína og fyrir að hugsa svo vel til okkar.

Samvinna og ráðstefnur
Forsvaraðilar félagsins sóttu nokkrar ráðstefnur á starfsárinu. Norræna

hinseginráðstefnan var haldin í annað sinn 2023 og var að þessu sinni í Reykjavík.
Þangað mættu tvö úr stjórn. Formaður félagsins mætti einnig á þrjár aðrar ráðstefnur
og hélt þar erindi eða sat pallborð. Í maí var IDAHOT+ ráðstefnan í Hörpu, sem
haldin var í tengslum við forsæti Íslands í Evrópuráðinu. Ráðstefnan var ætluð
stjórnmála- og stjórnsýslufólki og umfjöllunarefnið voru fordómar gagnvart hinsegin
fólki og regluverk. Það sem bar einna hæst á þeirri ráðstefnu var að TGEU gaf út
kort yfir lagaleg réttindi trans fólks, í líkingu við regnbogakort ILGA-Europe, og þar
trónir Ísland á toppnum með 26 stig af 30 mögulegum. Í nóvember var aðalfundur
Regnbogaborga haldinn í Reykjavík og þar kynnti TÍ stöðu trans fólks í borginni og
sat fyrir spurningum. Í janúar hélt BUGL ráðstefnu um þjónustu við trans börn og
ungmenni og þar hélt formaður stutt erindi.

Stjórnarmeðlimir komu fram á pallborðsumræðum á vegum Hinsegin daga
ásamt því að halda eigin pallborðsumræðuviðburð á Hinsegin dögum. Félagið vann
einnig náið með Samtökunum ‘78. Má þar nefna samvinnu með viðburði, þar sem við
héldum erindi með Samtökunum. Við skrifuðum einnig grein saman um
heilbrigðisþjónustu trans barna og ungmenna, auk þess sem að við vorum
Samtökunum reglulega innan handar til að aðstoða með transtengd málefni.

Trans Ísland er einnig komið inn í samráðshóp hjá ÍBR um málefni trans fólks í
íþróttum.



Lokaorð
Stjórn Trans Íslands þakkar fyrir farsælt starfsár og óskar næstu stjórn góðs gengis.

